Атыраудағы діни ахуал: деструктивті ағымдармен күрес
       Бүгінде түрлі әлеуметтік топтардың деструктивті діни ағымдардың жетегіне еріп, артынан құрбанға айналуы және жат діни идеологияларға қарсы күрес – мемлекеттің белгіленген күн тәртібіндегі өзекті мәселе. Сондықтан еліміздің әр өңірі бұл жағдайға бей-жай қарамасы анық. Әсіресе, Атырау облысында діни экстремизмнің алдын алу, құқықтық және діни сауаттылықты арттыру бойынша түрлі шаралар қолға алынып, ақпараттық-түсіндіру топтары үздіксіз қызмет атқарып келеді. 
      Атырау облысы Дін істері басқармасының басшысы Қаһарман Мұсаев: «Әлеуметтік желіде кез келген адам өзінің ой-пікірін еркін жеткізе алады. Бұл дегеніміз, конституциялық құқықтары қорғалған, зайырлы мемлекеттің үлкен бір белгісі. Біздің өңірде де діни ахуал осындай. Кез келген адам өзінің діни көзқарасын жария немесе жасырын түрде ұстай алады. Атырау облысында халық саны 600 мыңдай болса, соның 70 пайыздан астамы – қазақтар. Сәйкесінше, ұстанатын діндері де ислам діні. Арасында әртүрлі діни ағымдар, діни ұстанымдар бар. Бірақ оған қарамастан қазіргі таңда бізде дінаралық, конфессияаралық гармония бар. Бұл діни ахуалдың тұрақты болуына тікелей әсер етеді», – дейді. Қаһарман Мұсаевтың айтуынша, биыл 2000-нан астам азаматқа жеке профилактикалық оңалту жұмыстары жүргізіліп, ғаламтор желісіндегі дәстүрлі емес діни ағымдарды насихаттайтын 20 мыңнан астам парақша бұғатталған. ҚР ӘҚБтК-нің 453 және 490 баптарын бұзған 30-дан астам дерек анықталып, елу айлық есептік көрсеткіште әкімшілік айыппұлдар салынған. Демек, аталған күрделі мәселенің негізгі шешімі – ғаламтор желісі арқылы таралатын діни ақпараттарға қатаң бақылау жасау мен теріс дінді насихаттаушыларды заң алдында жауапкершілікке тарту. 
      Атыраудағы діни қатынастар саласындағы мемлекетттік саясатты жүзеге асыратын жергілікті атқарушы орган деструктивті діни ағымдардың кері әсерінің салдарынан жас буынның радикалдануы мен маргиналдануы мәселесін шешуге ерекше көңіл бөліп отыр. Бұл бағытта басқарманың, сондай-ақ бірқатар ведомстволық ұйымдардың ықпалымен медиа кеңістіктегі деструктивті контентке қарсы тұра алатын және ересектер мен жастардың санасына ұлттық құндылықтарды сіңіруге қабілетті насихаттық бағыттағы контент жұмыстары жүргізіліп жатыр. Мәселен, жыл басынан бері Атырау тұрғындарын жат діни ағым идеологиясынан қорғау мақсатында 12 000 ақпараттық-танымдық материал таратылыпты. Ал кейінгі төрт жылда «Подкаст» бағдарламасында 40-қа жуық подкаст пен 400-ден аса тақырыптық бейнематериалдар түсіріліп, «Shapagat Atyrau» YouTube арнасына жарияланған. 
       Атырау облысы Дін істері басқармасының мемлекеттік тапсырысымен жарық көрген «Azan» радиосы 2023 жылдың қыркүйек айынан бастап діни экстремизмге қарсы насихат жұмыстарын жүргізіп келеді. Мобильді бағдарламаның басты мақсаты – жергілікті халық арасында қойылатын діни сауалдарға кәсіби дін мамандарының онлайн түрде жылдам жауап беруі арқылы әлеуметтік желідегі деструктивтік діни ағым контенттерінің арбауынан сақтау. Ғаламтор желісінде теріс бағыттағы діни мәліметтерді сүзгіден өткізу бойынша жүзеге асырылған жұмыстардың тиімді екеніне көз жеткізуге болады. Бүгінгі таңда Атырау облыстық ғаламтор желісі деструктивтік діни ағым идеологиясынан 93 пайыз тазартылған екен. Өңірдегі Дін істері басқармасы жас ұрпақтың теріс діни ағым жолына түсіп кетпеуін барынша бақылауда ұстауға тырысуда. Әрине, жастардың әлеуметтік желілердің тұрақты қолданушылары екенін ескерсек, алдағы уақытта да медиа бағыттағы жұмыстар интернет кеңістігінде қарқынды жүргізілуі қажет деген пікірге келеміз.  
       Дінтанушы, ғалым  Кеңшілік Тышханұлы: «Қазіргі мектеп оқушыларының арасында әртүрлі әлеуметтік желілерге деген қызығушылық өте жоғары деңгейде. Балалардың үнемі ұялы телефонда отыруына байланысты әртүрлі бағыттағы ролитерді қарайды. Көп ата-аналар балаларының діни көзқарастағы азаматтардың пікірлеріне байланысы бар екенін көп жағдайда байқай бермейді. Сол себепті, жастардың арасында діни уағыздарды тыңдау деген процесс өте жоғары деңгейде жүріп жатыр. Яғни мектеп оқушыларының ішінде басым бөлігі белгілі бір діни уағыздарды тыңдайды. Осы діни уағыздарды тыңдау барысында олар әлеуметтік желілер арқылы әртүрлі топтар мен идеологиялық ағымдардың роликтерін көреді. Жастардың қызығушылығын ата-ана қадағаламайтын болса, олардың көзқарастары қалыптасқаннан кейін кеш болып кетуі әбден мүмкін», – деп бала тағдыры жолында ата-аналардың мойнында үлкен жауапкершіліктің барын баса айтты. 
        Айгүл есімді ата-ана сәт сайын жаңаратын ақпарат дәуірінде енді ғана өркен жайып, қанат қағып келе жатқан ұрпақ тәрбиесіне ерекше алаңдаушылықпен қарайтынын жеткізді. «Менің балам қазір сегізінші сыныпта оқиды. Сабағында озат, мектебінде өте үлгілі оқушылардың бірі. Сондықтан білім-ғылым жағынан балама ешқандай күмән келтірмеймін. Бірақ мына интернет заманында балам бір нәрсеге арандап не болмаса жат діни ағымдарға ілесіп кете ме деп уайымдаймын. Күнде кешкісін балама арнайы уақыт бөліп, сырласамын. Ұялы телефонындағы ақпараттарды да тексеріп отыруды жөн деп таптым. Меніңше, кез келген ата-ана өз баласының жарқын болашағын ойласа, мен секілді әрекет етуі керек», – деп пікір білдірген еді. 
[bookmark: _GoBack]        Қылмыстық құқықбұзушылыққа баратындар тікелей діни ағым мүшелері болмаса да, діни әдебиеттер мен аудио-бейнетаспа нұсқаларындағы жазбаларды тарату арқылы деструктивті діни ағымдарды насихаттайтыны, шынымен, алаңдатарлық жағдай. Абайдың: «Құран рас, Алланың сөзі – дүр ол, тәуилін білерлік ғылымың шақ» деген сөзінің астарында хикметке үңілу жатыр. Өкінішке қарай, дін жолының дұрыс-бұрысын танып үлгермегендер адасушылыққа бас ұрып, артынан деструктивті ағымдардың шырмауына тап болады. Хакімдердің ізімен құбылыстың түпкі мәнін білуге ұмтылғанда «таза ақылға» жүгіну керегін естен шығармаған абзал. Ол ақыл – діннің негізгі мақсаты адамзат баласын арандату емес, құдайға жақындату екенін саналы түрде ұғыну.

